
			Dedicado a Ana. 
Moitas grazas polo teu apoio durante todos estes anos.


			Dedicado tamén aos meus mestres, Ramón e Xosé Carlos,
porque me axudaron a volver escribir cando pensaba
que non podería.


		




		

		


		

			

				DEMOS, MEIGAS E GALLETAS


			


			Nun lugar entre Toledo e Cáceres, polas beiras do río Texo, aconteceu un estraño suceso. Os animais foron os primeiros en darse de conta e, baixo a noite estrelada, fuxiron a fume de carozo, como fan xusto antes dun terremoto ou un furacán.


			Entón, comezou. Nun punto da beira, o chan elevouse coma se unha toupa xigante estivese cavando para saír á superficie. No tramo do río que bordeaba o lugar, a auga púxose a ferver. Tras uns segundos en que só se escoitou o asubío do vapor, a elevación do chan estoupou, botando area e rochas en todas as direccións. Lume e lava saíron do burato, coma se un volcán pequeno acabase de espertar, e queimaron as herbas e as plantas, que non puideron fuxir por estar cravadas na terra.


			Unha criatura emerxeu do lume. Sostíñase sobre dúas pernas, igual que unha persoa; pero de persoa tiña ben pouco, xa que a súa pel era de cor vermella sangue. Cada un dos dedos das súas mans remataba nunha unlla negra e afiada. Os seus pés eran gadoupas coma as dun dinosauro ou unha ave de presa. Tiña tamén un rabo longo que semellaba o dunha serpe. Dous cornos negros saíanlle da cabeza e dobrábanse cara adiante. Negros eran tamén os seus afiados dentes, dos que tiña máis de dúas ringleiras, igual que as quenllas. Os seus ollos, só dous, eran amarelos e reloucaban na escuridade coma brasas. 


			O monstro abandonou as chamas que o trouxeran ao mundo e estas apagáronse. O burato do chan pechouse e as augas do río deixaron de ferver. Todo estaba igual que uns minutos atrás, agás as marcas de queimado. A criatura vermella deixouse envolver polo vento frío, sentiu a terra húmida baixo os seus pés e inspirou forte, notando o cheiro da auga e das árbores. 


			Levantou a cabeza e ruxiu á noite.


			Máis ou menos ao mesmo tempo, se cadra un pouco antes, dúas meigas voaban seguindo o curso do Texo. A que ía diante era tamén a máis maior, tanto en idade coma en tamaño. Protexíase do frío cun abrigo negro ao que lle remendaran ducias de petos de distintas cores e tamaños. Non levaba ningunha iluminación na súa vasoira porque, como a todas as meigas de más experiencia e idade, a ela bastáballe a luz da lúa e das estrelas para voar sen chocar contra árbores ou mouchos. 


			No segundo lugar voaba unha bruxa máis nova e máis miúda, que non o tiña tan doado como a súa mestra. A rapariga mantiña o equilibrio sobre a súa vasoira como podía, agarrando o pau cunha soa man, xa que necesitaba a outra para suxeitar o móbil. Estaba usando a lanterna do aparatiño para poder ver na noite.


			Notando que a súa compañeira estaba cansa, e que tal como ían as cousas podía estrelarse en calquera momento, a meiga maior indicoulle co brazo que ían aterrar. Baixaron con coidado e pararon a descansar entre árbores grandes, xusto á beira do río. A bruxa máis vella deixou a súa vasoira apoiada nun troncos, sentou sobre unha rocha, arranxou a desfeita que o vento fixera no seu moño e sacou a súa pipa de madeira dun dos seus moitos petos. Ela non fumaba, pero gustáballe ter a pipa na boca. Dicía que facía que os demais a tomasen máis en serio. A meiga moza tardou un pouco máis en aterrar. En canto os seus pés tocaron o chan, apagou a luz do móbil, sentou na herba e botou un suspiro.


			—É aquí, dona Ádega? —preguntou a rapaza—. É aquí onde vai pasar iso?


			—Non che sei, Landelina —respondeu a anciá.


			Dona Ádega era unha meiga moi coñecida e respectada en Ourense, polo menos entre aqueles que sabían das cousas da maxia. Tiña moito poder, pero era unha bruxa boa e usaba os seus meigallos para axudar a xente. Sempre dicía que iso de andar por aí botando o mal de ollo e facendo enfermar o gando era “de moi mala educación”. Por suposto, un poder máxico tan grande implica unha sensibilidade igual de grande nos asuntos do sobrenatural, e esa era a razón de que Ádega estivese tan lonxe de Galicia aquela noite, xunto coa súa estudante Landelina. Un par de días atrás, a vella meiga sentira un estremecemento nas correntes da maxia. Algo ía a pasar no Texo, algo grande. O problema era que non sabía exactamente onde, nin que era.


			—Que che parece se durmimos aquí e seguimos voando mañá? —preguntou.


			Landelina estivo a piques de dicir que si, pero deuse de conta de que era unha pregunta trampa e respondeu:


			—Non. As meigas nunca voan durante o día, agás en emerxencias.


			—Moi ben —a anciá chiscoulle un ollo—. Descansaremos cinco minutiños e logo seguiremos. Antes ou despois atoparemos o que viñemos buscar, sexa o que sexa.


			Pero nin tres minutos pasaron antes de que un berro, un de terror, chamase a atención das feiticeiras. Ádega e Landelina viron como uns rapaces saían de entre as sombras, algúns con lanternas nas mans e outros tirando de tendas de campaña. As súas caras estaban pálidas, coma quen ve unha pantasma. Un dos adolescentes caeu ao chan. Dona Ádega foi xunta el e, mentres o axudaba a erguerse, preguntou:


			—¿Qué pasa, muchacho? ¿De qué escapáis? 


			O rapaz sinalou ao lonxe, onde o río Texo desaparecía na noite. Os dentes tremíanlle e estaba moi nervioso, polo que só puido dicir unha palabra:


			—¡Monstruo! 


			E botou a correr antes de que a meiga puidese facerlle máis preguntas.


			Dona Ádega sacudiu o po do vestido, volveu meter a pipa na boca e colleu a súa vasoira. 


			—Xa o atopamos.


			As dúas meigas marcharon na dirección que lles indicara o aterrado rapaz. Landelina non acendeu o móbil. Estaba moi escuro, pero tiña a súa mestra diante e podía seguir os seus pasos con facilidade. Dona Ádega era unha desas persoas que non servirían para espías, xa que era doado detectala, mesmo na máis absoluta escuridade.


			A anciá detívose de súpeto. Polo cheiro e o son, Landelina deduciu que estaban xusto fronte ao río. 


			—Que é? —preguntou—. Que ve, dona Ádega?


			—Saca o móbil, filliña. É mellor que ti tamén o vexas.


			A rapaza obedeceu. Colleu o aparatiño, acendeu a lanterna e apuntou ao río.


			Landelina nunca vira unha besta coma aquela. Pel vermella, cornos negros, cola de serpe e dous ollos amarelos que incluso coa luz do móbil reloucaban coma lóstregos nunha tormenta. Estaba de pé, coa auga do Texo chegándolle ata aos xeonllos. Tiña un peixe entre os dentes, negros e afiados, e outro máis na man esquerda. Semellaba que o acababan de interromper mentres ceaba, pois o monstro miraba as meigas e rosmaba como fan os cans cando se anoxan.


			—Un demo! —exclamou Landelina.


			—Iso parece —dixo dona Ádega.


			—Quen o invocaría? E como é que o deixaron no medio do Texo?


			—Pescudas para máis tarde —a bruxa vella sentou no chan—. Este é un bo momento para practicar os teus feitizos. Envía ese demo a onde pertence, para que non asuste a xente. Non te preocupes, que estarei vixiando.


			—Pero é un demo de Castela. Non é a nosa xurisdición. 


			—Filliña, a maxia non me chamaría se non o fose —Ádega colleu o móbil da súa aprendiza e apuntou ao monstro coa luz da lanterna, para poder velo ben.


			Landelina apertou as mans, colleu aire e, cunha expresión de decisión no seu rostro, adiantouse e meteu os pés na auga, facéndolle fronte ao demo. Estendeu os brazos cara adiante, realizando signos máxicos cos dedos e preparada para recitar o conxuro. Por resposta, a besta retrocedeu, rosmou de novo e apertou o peixe que suxeitaba na man. 


			—Dona Ádega —dixo a rapaza—, aquí ai algo raro. Non se comporta coma outros demos.


			A bruxa maior asentiu. Aquel monstro estáballe dando prioridade a manter os seus peixes lonxe do alcance das meigas. Comportábase máis ben coma un animal protexendo a súa comida doutros predadores.


			—Continúo, dona Ádega? —preguntou Landelina.


			—Agarda —a anciá ergueuse e avanzou—. Quero probar unha cousa.


			Ao demo non lle fixo graza que a outra meiga se adiantase, así que apertou os dentes aínda máis. Daba a impresión de que ía saltar sobre elas en calquera momento. Entón Ádega sacou algo doutro dos seus petos e ensinoullo.


			Era unha galleta.


			Houbo silencio durante un intre. Ningún dos tres dixo nada, aínda que tanto Landelina coma o demo estaban algo confusos.


			—Cóllea —insistiu a anciá. 


			Pero o monstro non se achegou. Estaba claro que non confiaba nelas, así que Ádega meteu a galleta nun pano branco e deixouno no chan, na beira. Logo indicoulle á súa aprendiza que retrocedese, que non fixese movementos bruscos e que mantivese a calma. O demo vermello achegouse ao pano, aínda desconfiando. Coa man que tiña libre, desenvolveu a galleta e colleuna. Despois volveu á súa posición orixinal no medio do río. Cuspiu o peixe e examinou o novo alimento. Cheirouno. Probouno coa lingua.


			Meteu a galleta na boca a toda velocidade, mastigouna e tragou. Dona Ádega sorriu, sacou outra e deixouna no chan, sobre o pano, para repetir o experimento. Landelina temía que fosen estar así toda noite, xa que a súa mestra gardaba un número case infinito de galletas nos seus múltiples petos. Outra das cousas que dona Ádega dicía sempre era que “poucos problemas hai que non se poidan resolver cun cento destas”.


			O demo colleu a galleta e comeuna en menos tempo ca a anterior, mesmo tirou o peixe que tiña na man.


			—Penso que quere máis —dixo Ádega, sentándose na herba. Sacou outra galleta e suxeitouna na man, no alto. O monstro vermello mirouna, confundido, e ela explicou—: Desta vez non a vou deixar no chan. Se a queres, terás que vir por ela.


			A meiga anciá non sabía se aquela besta entendía as súas palabras. Por un momento pensou que non, xa que o demo non fixo nada, pero ao cabo duns segundos camiñou ata elas, moi amodiño, colleu a galleta e papouna. Así e todo, desta vez non volveu ao río, senón que quedou ao lado das bruxas. 


			Dona Ádega sorriu e meteu a pipa na boca.


			—Creo que fixemos un amigo.


		








	

				

					LUME


				


			


			Odemo seguía sendo impresionante, sobre todo porque Landelina nunca vira un tan grande, nin sequera nos seus anos de aprendiza de meiga. A maioría de diaños que dona Ádega lle permitía invocar, sempre baixo supervisión, non superaban o metro de altura; pero aquel era un pouco máis alto ca un home adulto. Non obstante, agora que o vía alí, comendo galletas e movendo o rabo coma se fose un cadelo contento, non lle parecía tan aterrador.


			—Quen cre que o invocou, dona Ádega? —preguntou.


			—Pois non che teño nin idea —a anciá colleu a súa fiel pipa—. O que máis me interesa é saber “para que” o invocaron. Non lle vexo moitos usos a un demo que se comporta desta maneira e que, aparentemente, nin sequera coñece a lingua dos humanos.


			—Ao mellor el nolo pode dicir, se lle ensinamos a falar.


			—Creo que, para iso, aínda queda. Teremos que levalo á casa —a anciá levantou unha man antes de que a súa aprendiza puidese dicir nada—. Xa sei que parece unha loucura, pero pénsao así, filliña: que outra opción temos? Non o podemos deixar só, e nós non podemos quedar en Castela moito tempo. Eu teño cousas que facer e ti tes feitizos que practicar. Tanto el coma o resto do mundo estarán máis seguros se queda baixo o noso coidado. Xa cho dixen, a maxia non me chamaría para vir aquí se isto non fose asunto meu. Agora acende o lume, que a noite é fría.


			Landelina non discutiu. O certo era que a ela tampouco se lle ocorría ningunha outra opción. Ademais, tiña confianza na súa mestra. 


			A rapaza comezou a preparar o lume baixo a atenta mirada de Ádega, quen era moi esixente nese tema. Outra das frases comúns da anciá era: “Se ao final non consegues aprender a ser meiga, non pasa nada, non me vou enfadar; pero polo meu moño que da miña casa sairás sabendo acender unha fogueira de xeito responsable!” Ela levaba case tanto tempo loitando contra incendios como exercendo de bruxa. Cada vez que un lume se descontrolaba en Galicia, dona Ádega sufría moito.


			Landelina marcou con rochas a área da fogueira, asegurándose de que non quedaba ningún espazo polo que o lume puidese fuxir e prender nas herbas. A continuación, axudándose coa luz do móbil, buscou paus pola zona. Tamén recolleu algunhas follas secas para que as chamas puidesen arder con facilidade. Despois colocou as pólas na fogueira en forma piramidal. O demo observou todo isto con atención.


			As meigas poden facer lume coa maxia, pero Ádega insistíralle en aprender a manexar os métodos tradicionais, así que Landelina colleu dúas pedras e comezou a golpear unha contra a outra por enriba dos paus. Foi entón cando o demo se achegou. Inclinouse sobre a fogueira e, antes de as bruxas puidesen reaccionar, abriu a boca e botou un regueiro de chamas laranxas que caeron con forza sobre as pólas, sobre as pedras e tamén ao redor. Landelina tivo que saltar cara atrás para non acabar queimada.


			O lume do demo acendeu a fogueira, pero tamén as herbas máis próximas. As chamas saíron fóra da zona delimitada polas pedras, a área segura, e comezaron a estenderse cara ás árbores.


			Dona Ádega ergueuse dun salto, estendeu as mans e botou un conxuro. Unha onda de auga saltou dende o Texo e caeu sobre eles. Os tres acabaron empapados, pero o lume foi apagado, evitándose así unha catástrofe. A meiga vella deu a volta para mirar o demo, que non entendía moi ben o que acababa de pasar. 


			—Non! —berrou ela, sinalando as zonas onde prendera a herba—. O lume aí, malo! Lume nas árbores, malo! Só dentro das pedras! Mal, moi mal! 


			A criatura non reaccionou ben á rifa da anciá. Ensinou os dentes, rosmou e volveu ao río, dándolle as costas ás bruxas. Coa súa cola golpeaba a superficie da auga, non moi diferente a un neno dando patadas no chan cando está anoxado. 


			Landelina, escorregando a auga do pelo, achegouse á súa mestra e díxolle, en voz baixa:


			—Creo que non lle deberiamos berrar. Pode marchar.


			—Non marcha, non —replicou Ádega, sacando a auga que se metera na súa pipa—. Sabe que temos comida. 


			—De todos os xeitos, penso que foi moi dura con el. Só quería axudar.


			A meiga vella pasou unha man pola fronte.


			—Xa sei, filla, xa sei —botou un suspiro—. Saíume sen querer, xa sabes como me poño con estes temas; pero, se vai vivir con nós, témoslle que ensinar, ten que aprender dos seus erros.


			—Pero todos os erros pódense perdoar, non?


			—Pódense, pero hai erros máis graves ca outros.


			Dona Ádega mirou o demo. Seguía coas patas metidas no río, dándolles as costas. De cando en cando miraba cara a elas, pero ensinaba os dentes, anoxado. Mentres tanto, Landelina volveu preparar unha fogueira. Desta vez, a súa mestra deulle permiso para usar un pouco de maxia, co fin de secar a terra e as pedras para que a madeira puidese prender mellor. Segundo ela preparaba a base, o demo foise achegando pouco a pouco, recollendo paus e follas. Cando tivo un bo montón, deullo á rapaza con moito coidado. 


			“Aprende rápido”, pensou dona Ádega.


			Landelina colocou a madeira de novo en forma de pirámide, como fixera a primeira vez. O monstro mantiña as distancias, coma se tivese medo de que prendese só por estar preto, pero non apartaba a mirada da fogueira. Landelina deuse de conta e, cando rematou, díxolle á súa mestra: 


			—Démoslle outro intento.


			Dona Ádega resoprou. Entendía as intencións da súa estudante, pero non estaba convencida de que fose unha boa idea.


			—É moi arriscado —dixo.


			—Confíe en min, mestra.


			A meiga vella rosmou, pero ao final cedeu. Se algo saía mal, sempre podía recorrer á maxia e ao poder do Texo outra vez. De todas formas, por se acaso, non lle quitou ollo de enriba ao demo. 


			Landelina afastouse un pouco da fogueira, deixándolle á criatura espazo para actuar. El seguiu mirando a madeira. O seu rostro non era humano, non de todo, pero as meigas percibiron nel unha expresión de nerviosismo. 


			—Non pasa nada —animouno a rapaza—. Veña, inténtao.


			O demo achegouse á madeira, con pasos temorosos. Cando estivo sobre ela, mirou as meigas, aínda dubidando. A máis vella observábao sen pestanexar, preocupada, pero a máis nova sorríalle. El apertou os puños, abriu a boca e botou o lume laranxa, pero xa non era o regueiro caótico da primeira vez, agora as chamas estaban concentradas, máis calmas. Ningunha delas caía fóra do círculo de pedras. Cando rematou, a fogueira estaba acendida cun lume tranquilo e seguro. Landelina aplaudiu e dona Ádega achegouse ao demo.


			—Moi ben, moi ben —dixo—. Así me gusta. Perdoa polo de antes, escapoume o berro. Anda, toma outra galleta. 


			O seu amigo vermello moveu o rabo, coma un can, e sorriu á anciá. A simple vista era un sorriso arrepiante, con varias fileiras de dentes negros e afiados, pero a meiga sabía ver máis alá das aparencias e deuse de conta de que, debaixo daquel sorriso sinistro, había felicidade. 


			Mentres o demo comía a súa galleta, as bruxas sentáronse arredor do lume para se quentar.


			—Unha pregunta, mestra —dixo Landelina—. Hai máis meigas e bruxos en Galicia, e aínda máis en España. Cre que algún deles notaría a presenza deste demo, como fixo vostede?


			—Pois claro, filliña. Non son tan especial. Pero non todos sentirán o impulso de vir buscalo. E se mañá vén alguén… —dona Ádega encolleu os ombros—. En fin, agora que temos o noso amigo controlado, imaxino que a maxia lle dirá aos demais que poden estar tranquilos.


			Moi lonxe de alí, nas aforas da cidade da Coruña, un ancián durmía tranquilo. Vivía nunha casa inmensa, antigo fogar de fidalgos, unha mansión que tiña un amplo xardín protexido por un muro de pedra branca. Un edificio deste estilo ten o perigo de atraer a atención dos ladróns, pero o seu dono, o vello, sabía que os seus gardiáns non deixarían pasar a ninguén, por iso durmía tranquilo todas as noites.


			A porta principal da mansión estaba vixiada por un home alto, calvo e tan musculoso que case non cabía no seu traxe negro. Se alguén conseguía atravesar esa primeira barreira, ao outro lado do muro agardábano tres gardas que tiñan as súas rutas planificadas de xeito que, entre os tres, ningún centímetro do xardín quedaba sen vixilancia en ningún momento. 


			E logo estaban os axentes do interior da casa. Só eran dous, un no primeiro piso e outro no segundo, pero valían por un exército. Nos cinco anos que levaban traballando para o dono da mansión, poucos ladróns conseguiran entrar, e moito menos saír.


			O garda do primeiro piso era un home delgado, con intensas marcas negras baixo os ollos. Puña nerviosos os seus compañeiros porque sempre andaba xogando cunha caixa de mistos. Ás veces sacaba un, acendíao, contemplaba a chama durante uns segundos e logo apagábao. Deixaba un tufo a queimado por todo o primeiro piso, pero o dono tolerábao. Outras veces saía ao exterior, acendía un misto, botábao ao chan e agardaba un pouco antes de apagalo co zapato. Cando facía isto, os tres gardas do xardín non se atrevían a mirar na súa dirección. 


			O garda do segundo piso non se movía da porta do cuarto do dono. Era un home louro, serio, que camiñaba sempre moi recto e daba a impresión de que servira nun ou dous exércitos. Non era tan inquietante coma o seu compañeiro do piso inferior, pero tampouco socializaba moito cos outros gardas. Facía o seu traballo en silencio e marchaba cando o vello lle concedía un descanso. Nunca se queixaba. 


			Así, protexido polos seus empregados, o ancián durmía tranquilo. Por iso, cando aquela noite espertou de golpe botando un berro, todos os gardas detivéronse por un momento, incluso o dos mistos. O home louro entrou no cuarto, acendeu a luz e achegouse á cama, onde o vello levaba a man ao peito e respiraba con forza.


			—Atópase ben, señor? —preguntou o garda.


			O dono sorriu. Logo riu. Era unha risa triunfal. 


			—Xa está aquí! —dixo, entre gargalladas—. Chama os outros, Antón, que xa chegou! Chegou a hora de que todos vós recibades as vosas recompensas!


		








	

				

					APÓCEMA DE DISFRACE


				


			


			As meigas voaron durante o resto da noite, lonxe do Texo e en dirección noroeste, de volta á súa terra. Desta vez ían baixo, preto das árbores, e máis amodo. De cando en cando, dona Ádega xiraba a cabeza para mirar a súa estudante e dicíalle:


			—Bota unha ollada alá abaixo.


			E Landelina sacaba o móbil, acendía a lanterna e iluminaba o chan. Ao facelo, as dúas podían ver unha figura alta e vermella que corría xusto por debaixo delas, saltando entre as árbores e por riba dos arbustos.


			—Séguenos —confirmaba a aprendiza.


			—Máis lle vale —rosmaba a bruxa vella—. Como teñamos que parar outra vez porque quedou distraído xogando cunha curuxa, voume enfadar de verdade. 


			Pero xa non quedaba moita noite na que voar. Cando as meigas e o demo cruzaron a fronteira das comunidades e entraron nas terras de Castela e León, os primeiros raios do sol apareceron no horizonte. Dona Ádega fíxolle unha indicación a Landelina e as dúas aterraron. A anciá sentou no chan, apoiando as costas nunha árbore, mentres a rapaza acendía outra fogueira para quentar un pouco de auga e preparar o almorzo. O demo acazapouse nunha esquina, mirando as bruxas e agardando.


			—Agora imos descansar un pouco —explicou dona Ádega—. Logo vou ver se estamos preto dunha aldea, ou dalgún lugar en que poidamos coller un autobús, porque estou farta de voar e non penso camiñar ata Galicia. Landelina, ti quedarás co noso amigo mentres eu estou fóra. 


			—Como o pensa meter nun autobús, dona Ádega?


			—Non te preocupes por iso, que xa me encargo eu. Agora, a almorzar todos.


			A anciá sacou pan e galletas dos seus petos. Comeron con calma mentres o sol ascendía polo ceo, iluminando o bosque. Ao rematar, dona Ádega ergueuse para ir buscar a civilización máis próxima. Quitou o feixe de ramas do extremo da súa vasoira e gardouno baixo o seu vestido, convertendo así o seu vehículo de meiga nun bastón de apoio normal e corrente. Logo, coa pipa na boca e cantaruxando un alalá, camiñou ata que desapareceu entre as árbores.


			Landelina quedou soa co demo, quen agora sentaba máis preto da fogueira e miraba o lume. Era difícil dicir que reloucaba máis, se as chamas ou os ollos da criatura.


			—Eu son Landelina —dixo a rapaza ao cabo dun pouco.


			O demo mirouna, arqueando unha cella en sinal de confusión. A meiga nova puxo a man no peito e repetiu:


			—Landelina. É o meu nome. Podes dicilo? Lan-de-li-na.


			O seu amigo moveu os beizos, como querendo repetir o son que acababa de escoitar, pero non o conseguía. 


			“Se cadra é un pouco complicado de máis”, pensou ela. Decidiu que o mellor era comezar con algo que tivese menos sílabos, así que colleu unha pedriña do chan e ensinoulla.


			—Pedra —dixo—. Isto é unha pedra. Pe-dra.


			Dona Ádega regresou cando o sol estaba no máis alto do ceo. A anciá apoiábase no pau da súa vasoira e levaba unha bolsa da compra ben chea. Sentou preto da fogueira, soltou o seu bastón improvisado e puxo a mercadoría no chan. Todos eran produtos alimenticios: pan, froitas e carne, entre outros.


			—Xa que estamos en Castela, imos comer como casteláns! —dixo, sorrindo.


			—Atopou o autobús? —preguntou Landelina.


			—Atopei. Nunha vila ao norte, a dous paseos de distancia. Sae á media tarde con dirección a Asturias, pero pasa ao lado da fronteira con Galicia. Podémonos baixar cando vexamos que estamos preto de casa. Que tal o noso amigo? Que fixestes?


			—Estívenlle ensinando algunhas cousas. Mire —a rapaza colleu unha pedra e suxeitouna en alto—. Que é isto? 


			O demo sinalou a pedriña e, aínda con algo de esforzo, dixo:


			—Peddra.


			Dona Ádega levantou as cellas. Landelina sorriu, pois a súa mestra non era doada de sorprender. O demo tamén o notou e, emocionado, colleu unha póla que tiña ao seu carón e ensinoulla ás meigas.


			—Pau! —dixo. A continuación, sinalou o chan—. Terrrrra! —logo sinalou a fogueira—. Lu-lume!


			A súa voz era tal e como as bruxas a imaxinaban: grave, cun eco que soaba como o ruxerruxe do lume ao queimar, ao consumir. Aínda así, non era ameazadora, máis ben tranquila e curiosa coma a dun neno. 


			A meiga vella deulle unha palmada nas costas á súa aprendiza.


			—Moi ben feito! —repetiu—. A este paso, cando cheguemos a Ourense poderemos facerlle todas as preguntas que queiramos. 


			Nese intre, unha bolboreta laranxa pasou por diante do demo. Este sinalouna e, con toda a ilusión do mundo, berrou:


			—Lume!


			Dona Ádega dirixiu unha mirada inquisidora a Landelina, quen encolleu os ombreiros e puxo cara de desculpa.


			—Aínda non chegamos aos invertebrados —dixo. 


			—Por esta vez, pase. Sabemos xa cal é o seu nome?


			—Preguntei, pero aínda non mo sabe dicir. Ou iso, ou non ten.


			—Xa o intentaremos despois. Temos ata a tarde para descubrilo. Agora imos comer, que tanto camiñar abre o apetito.


			Cociñaron os produtos que a bruxa mercara e comeron con tranquilidade. Ao rematar, o demo deitouse na herba para botar unha soneca, feito unha bóla coma se fose un can o un gato. Mentres tanto, dona Ádega sacou dos petos unha cunca de arxila, encheuna de auga e púxoa a quentar sobre o lume. Cando a auga ferveu, a anciá comezou a botar ingredientes e a remover.


			—Isto é unha apócema de disfrace —explicoulle a Landelina—. Faranos falta para que o noso amigo poida ir no autobús sen que chamen pola Policía, ou polo exército.


			—En que o converterá?


			—En nada, pero fará que a xente normal só vexa un ancián, non un demo. O problema é que esta apócema foi deseñada para funcionar en humanos. El é moi diferente. Moito corno, moito rabo. A beberaxe soa non fará efecto, así que teremos que disfrazalo un pouco para botarlle unha man á maxia.


			Dona Ádega removeu a mestura ata que quedou convertida nun líquido verde. Quitou a cunca do lume, esperou a que arrefriase e logo gardou a substancia resultante nun pequeno bote de cristal.


			—Aínda ten que repousar un pouco —dixo—, pero mentres tanto podemos ir recollendo as cousas e marchando, para chegar con tempo.


			Landelina apagou a fogueira, asegurándose de que non quedaba nin una soa brasa viva, e a súa mestra recolleu os restos da comida, meténdoos na bolsa da compra. 

